2025eko uztailaren 23a
EH Bildu Nafarroa talde parlamentariori atxikitako foru parlamentari Eneka Maiz Ulaiar andreak 11-25-PES-00274 idatzizko galdera egin zuen. Bada, Nafarroako Gobernuko Hezkuntzako kontseilaria naizen aldetik, honako hau jakinarazten dut egindako galderei erantzunez:
Galdera: Nola aldatuko litzateke Barasoaingo Martín de Azpilcueta HLHIPko jantokiaren kudeaketa, eskualdekoa balitz?
Erantzuna: Eskualdeko jantokiak izendatzeko modua 58/2024 Foru Dekretuaren 3. artikuluan eta hirugarren xedapen gehigarrian arautzen da (58/2024 Foru Dekretua, maiatzaren 29koa, zeinaren bidez arautzen baitira Nafarroako Foru Komunitateko unibertsitateaz kanpoko ikastetxe publikoetako eskola jantokiak).
Dituzten ezaugarri bereziak tarteko eskualdeko jantoki izendatu daitezkeen eskola jantoki arruntentzat dago araututa prozedura hori, betiere aldez aurretik Hezkuntza Departamentuak azterlan bat egin eta gero, 2026-2027 ikasturtea hasi baino lehen amaituta egon behar dena.
Eskola jantoki bat eskualdeko jantoki izendatzeak, zuzenean eragiten du jantokiaren titulartasuna eta kudeaketa ikastetxeko guraso elkartetik Hezkuntza Departamentura igarotzea.
Galdera: Ekonomikoki, nola eraginen lieke aldaketa horrek eguneroko menuaren prezioari eta familien ekarpenari? Zer gertatuko litzateke jantokiko bekekin?
Erantzuna: Eskualdeko jantoki izatera igarotzean, zerbitzua kontratazio publikoko prozedura ireki bidez lizitatu beharko litzateke, eta, ondorioz, menuaren prezioa aldatu eginen litzateke.
Jantokiko laguntzei dagokienez ere aldaketak egonen lirateke: egun jantoki arruntetako dirulaguntza jasotzen duten ikasleek eguneko 5,2 euro jasotzen dituzten bitartean, aurrerantzean eguneko 2 euroko kuota finkoa ordaindu beharko lukete, eta zerbitzuaren prezioaren gainontzeko zatia Hezkuntza Departamentuak hartuko luke bere gain. Bestalde, dirulaguntza jasotzen ez duten ikasleen kasuan, 2025/2026 ikasturterako ezarritakoaren arabera, eguneko gehieneko 7 euroko kuota aplikatuko litzateke.
Galdera: Nola aldatuko litzateke Barasoaingo Martín de Azpilcueta HLHIPko eskola-garraioaren zerbitzua, eskualdekoa balitz?
Erantzuna: Orbaibarko eskola-garraioko zerbitzuko ibilbidearen azken geltokia Barasoain izanen litzateke eta ez Tafalla.
Galdera: Erabil al litezke Barasoaindik igarotzen diren egungo eskola-garraioko lineak?
Erantzuna: Bai, eragindako ikasleentzat autobus bat eta taxi bat mantentzeko aukera izanen litzateke.
Azkenik, aintzat hartu behar da Hezkuntzako Azpiegituren Zerbitzuko Zuzendaritzak Barasoaingo Martín de Azpilcueta HLHIPko ikastetxeko haur eta lehen hezkuntzako espazioen gainean egindako 2025eko urtarrilaren 10eko txostenaren arabera, eskualdeko ikastetxeak ez lituzkeela izanen otsailaren 12ko 132/2010 Errege Dekretuan eskatutako gutxieneko espazioak. Zehazki, zortzi taldeko matrikulazio bat hartzeko, laguntzako espazio bat faltako luke ikastetxeak.
Bestalde, aintzat hartu beharko litzateke ikastetxea eskualdeko ikastetxe izatera igaroko balitz, jantoki zerbitzua Hezkuntza Departamentuaren mende geratuko litzatekeela. Horrela izanez gero, jantokiaren espazioa (37,03 metro koadro) ez litzateke nahikoa aurreikusitako ikasle kopurua hartzeko (AG ereduko 43 eta D ereduko 46, hau da, 86 ikasle guztira). Arazo bera izanen litzateke sukalondoarekin ere, nabarmen handitu beharko litzakeena. Horrenbestez, eraikineko beste espazio bat okupatu beharko litzateke gutxienez, egun ikastetxeak eskuragarri dituen espazioen kaltetan. Ondorioz, ez litzateke beteko 132/2010 Errege Dekretuan ezarritakoa eskuragarri izan beharreko gutxieneko espazioen gainean. Era berean, Hezkuntza Departamentua eskualdeko ikastetxeetako jantoki guztietako sukaldeak eraldatzen ari da progresiboki uneotan, jantokiek sukaldea ikastetxean bertan izateko eta janaria bertan prestatzeko. Bada, aztertzen ari garen kasuan, eraldaketa hori egin ahal izateko, egungo sukalondoak duena baino espazio askoz handiagoa behar da.
Azkenik, zentroak ez du ez IkasNova ikasgelarik ez hezkuntza bereziko azpiegiturarik ere.
Hori jakinarazten da behar diren ondorioak izan ditzan.
Iruñean, 2025eko uztailaren 21ean.
Hezkuntzako kontseilaria: Carlos Gimeno Gurpegui.
